Монгол Улсын Их Хурлын 2017 оны хаврын ээлжит чуулганы
 Эдийн засгийн байнгын хорооны 5 дугаар сарын 31-ний өдөр 
/Лхагва гараг/-ийн хуралдааны гар тэмдэглэл

Эдийн засгийн байнгын хорооны дарга Д.Тэрбишдагва ирц, хэлэлцэх асуудлын дарааллыг танилцуулж, хуралдааныг даргалав. 

 Ирвэл зохих 19 гишүүнээс 13 гишүүн ирж, 68.4 хувийн ирцтэйгээр хуралдаан 16 цаг 55 минутад Төрийн ордны “Жанжин Д.Сүхбаатар” танхимд эхлэв.Үүнд:
 
Чөлөөтэй: Х.Болорчулуун, Ж.Ганбаатар, Ц.Даваасүрэн, Д.Дамба-Очир, Б.Дэлгэрсайхан, Ч.Хүрэлбаатар;

 
Нэг. “Монгол Улсын эдийн засаг, нийгмийг 2018 онд хөгжүүлэх үндсэн чиглэл батлах тухай” Улсын Их Хурлын тогтоолын төсөл /Засгийн газар 2017.04.30-ны өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Сангийн сайд Б.Чойжилсүрэн, Хууль зүйн яамны Төрийн нарийн бичгийн дарга Г.Баясгалан, Сангийн яамны Эдийн засгийн бодлогын газрын дарга Г.Батхүрэл, мөн газрын ахлах мэргэжилтэн Х.Оюунцэцэг, Б.Мөнгөнцацрал, мөн яамны Эдийн засгийн бодлогын хэлтсийн мэргэжилтэн Ж.Ганбаяр, Хөгжлийн бодлого, төлөвлөлтийн хэлтсийн дарга Ш.Мөнхбат, Төсвийн хөрөнгө оруулалтын газрын мэргэжилтэн н.Чинзориг, Монголбанкны Мөнгөний бодлогын газрын Мөнгөний бодлогын хэлтсийн захирал Н.Ургамалсувд, Зам, тээврийн хөгжлийн яамны Бодлого, төлөвлөлтийн газрын Стандарт нормативын хэлтсийн дарга Ж.Сэрээтэр нар оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх нар байлцав.

Тогтоолын төслийг эцсийн хэлэлцүүлэгт бэлтгэсэн тухай ажлын хэсгийн танилцуулгыг Улсын Их Хурлын гишүүн, ажлын хэсгийн ахлагч С.Чинзориг танилцуулав.

Ажлын хэсгийн танилцуулгатай холбогдуулан Улсын Их Хурлын гишүүн  Д.Тэрбишдагвын тавьсан асуултад Сангийн сайд Б.Чойжилсүрэн хариулж, тайлбар хийв.

Байнгын хорооноос гарах танилцуулгыг Улсын Их Хурлын гишүүн  С.Чинзориг Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 15 минут үргэлжилж, 17 цаг 10 минутад өндөрлөв.

Тэмдэглэлтэй танилцсан:

ЭДИЙН ЗАСГИЙН  БАЙНГЫН
 
ХОРООНЫ ДАРГА




Д.ТЭРБИШДАГВА

Тэмдэглэл хөтөлсөн:

ПРОТОКОЛЫН АЛБАНЫ                     
ШИНЖЭЭЧ






П.МЯДАГМАА
УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ 

ЭДИЙН ЗАСГИЙН БАЙНГЫН ХОРООНЫ 5 ДУГААР 

САРЫН 31-НИЙ ӨДРИЙН ХУРАЛДААНЫ
 ДЭЛГЭРЭНГҮЙ ТЭМДЭГЛЭЛ

Д.Тэрбишдагва: -Баяр ёслолын өмнө, наадам, цагаан сараар сунгаж хуралддагийг бол би сүүлийн 8 жил эсэргүүцэж байгаа. Тэгээд одоо хүчинд автагдаад энэ Чойжилсүрэн сайд олон улсын валютын сантай хүлээж бай гэсээр байгаад бид нар ингэж шахаж байгаа юм л даа. Хариуцлагыг нь Чойжилсүрэн сайдтай л ярина даа. 

Аюурсайхан гишүүнийг дуудаарай, Ж.Бат-Эрдэнэ гишүүн ирээгүй байна. Баттөмөр гишүүн ирсэн байна. Болд гишүүн ирсэн байна. Болорчулуун гишүүнийг дуудаарай. Ганбаатар гишүүн Даваасүрэн гишүүн, Дамба-Очир гишүүн, Дэлгэрсайхан гишүүн дуудаарай. Жавхлан гишүүн ирсэн байна. Нарантуяа гишүүн ирсэн байна. Оюунчимэг гишүүн ирээгүй байна. Ундармаа гишүүн ирсэн байна. Хүрэлбаатар гишүүн ирсэн. Чинзориг гишүүн ирсэн. Элдэв-Очир гишүүнийг дуудаарай. Л.Энх-Амгалан гишүүн ирсэн байна. Эрдэнэбат гишүүн ирээгүй байна. 

Ингээд ирсэн гишүүдийн өнөөдрийн амгаланг айлтгая. Монгол Улсын эдийн засаг нийгмийг 2018 онд хөгжүүлэх үндсэн чиглэл батлах тухай Улсын Их Хурлын тогтоолын төслийн эцсийн хэлэлцүүлэгт бэлтгэх талаар  ажлын хэсгийн танилцуулгыг сонсоно. Улсын Их Хурлын гишүүн ажлын хэсгийн ахлагч Чинзоригийг урьж байна. Чинзориг гишүүний микрофоныг өгөөрэй. 

С.Чинзориг: -Байнгын хорооны дарга, эрхэм гишүүд ээ, 

Засгийн газраас 2017 оны 4 сарын 28-ний өдөр Улсын Их Хуралд өргөн мэдүүлсэн Монгол Улсын эдийн засаг, нийгмийг 2018 онд хөгжүүлэх үндсэн чиглэл батлах тухай Улсын Их Хурлын тогтоолын төслийн анхны хэлэлцүүлгийг Улсын Их Хурлын чуулганы нэгдсэн хуралдаанаар 2017 оны 6 сарын 31-ний өдөр хийж төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн. Эдийн засгийн байнгын хороо 2017 оны энэ чинь юу болов уу. 

Нэгдсэн хуралдааны анхны хэлэлцүүлгээр олонхийн дэмжлэг авсан зарчмын зөрүүтэй саналуудыг төсөлд тусгаж эцсийн хувилбарын төслийг та бүхэнд танилцуулж байна. Та бүхнийг Монгол Улсын эдийн засаг нийгмийг 2008 онд хөгжүүлэх үндсэн чиглэл батлах тухай Улсын Их Хурлын тогтоолын төслийн эцсийн хэлэлцүүлгийг дэмжиж өгөхийг хүсэж байна. Баярлалаа. 

Д.Тэрбишдагва: -Чинзориг гишүүнд баярлалаа. 

Танилцуулгатай холбогдуулж асуух эхлээд ажлын хэсгээ яах уу. Ажлын хэсгийг танилцуулъя. Сангийн сайд -Чойжилсүрэн, Хууль зүйн яамны төрийн нарийн бичгийн дарга Баясгалан, Сангийн яамны Эдийн засгийн бодлогын газрын дарга Батхүрэл, Сангийн яамны Эдийн засгийн бодлогын газрын Хөгжлийн бодлого, төлөвлөлтийн хэлтсийн дарга Мөнхбат, Монголбанкны Мөнгөний бодлогын газрын Мөнгөний бодлогын хэлтсийн захирал Ургамалсувд, Зам, тээврийн хөгжлийн яамны Бодлого, төлөвлөлтийн газрын Стандарт нормативын хэлтсийн дарга Сэрээтэр, Сангийн яамны Эдийн засгийн бодлогын газрын ахлах мэргэжилтэн Оюунцэцэг, Сангийн яамны Эдийн засгийн бодлогын газрын ахлах мэргэжилтэн Мөнгөнцацрал, Сангийн яамны Эдийн засгийн бодлогын хэлтсийн мэргэжилтэн Ганбаяр, Сангийн яамны Төсвийн хөрөнгө оруулалтын газрын мэргэжилтэн Чинзориг гэсэн ажлын хэсэг орж ирсэн байна танилцууллаа, ажлын хэсгийг.

Танилцуулгатай холбогдуулан асуулт асуух гишүүд байна уу, асуулт асуух гишүүн алга уу. Би асуулт асууя. Би шууд асууя. 

Ганцхан л асуулт байна. Чойжилсүрэн сайд аа, Засгийн газрын гишүүд чинь орж ирж энэ таны оруулж ирсэн үндсэн чиглэлийг хамгаалдаггүй юм уу. Бид өчигдөр Эдийн засгийн байнгын хороон дээр 22 цаг хүртэл маш чамбай хуралдаж өөрөөр хэлэх юм бол 2018 оны үндсэн чиглэл бол бодитой чиглэл болоосой, та нарыг таныг 2018 оныхоо үндсэн чиглэлийг танилцуулахад урд өмнийн нөгөө мөрөөдлийн жагсаалт шиг үндсэн чиглэл битгий болоосой гэж ялангуяа манай Энх-Амгалан гишүүн энэ дээр олон санал гаргаж бүр аудитын дүгнэлт хүртэл гаргуулаад тэгээд та бүгдэд туслах дээд зэргийн боломж гаргасан үндсэн чиглэл боллоо гэж үзэж байгаа. Түүхэндээ анх удаа аудитын газраар дүгнэлт гаргуулсан үндсэн чиглэл болсон. Түүхэндээ анх удаа янз янзын мөнгө төгрөг нэмээд байгаа юмнуудыг чинь хасъя. Яг бодитой дүгнэлт гаргая гэсэн ийм чиглэл. Та нар маань ер нь Засгийн газар чинь өнөөдөр нэг сайдыг огцрууллаа. 

Засгийн газар нэг сайдаа огцруулаад байхад хариуцлагагүй хандаад ядаж энэ сайдууд энэ тэрээ эсвэл Их Хурлын гишүүдийг энэ чинь ийм байж болохгүй гэдгийг та нар ер нь хэлдэггүй юм уу. Эцсийн эцэст Эдийн засгийг байнгын хороог төлөөлж байгаа хүний хувьд бол би энийг чинь болохгүй гэж зөндөө хэллээ. Ирц нь бүрддэггүй. Гараад яваад өгсөн. Тэгээд одоо тэр чинь ирц нь бүрдэхгүй яах вэ тэгээд. Кнопоо дарахгүйгээс болоод дан эсрэг санал гараад. Их сайхан хөдөлмөр, их сайхан сэтгэл олон өдрийг бусад байгууллагуудыг та нарын хөдөлмөрийг Эдийн засгийн байнгын хорооны ажлын хөдөлмөрийг дээрээс нь аудитын хөдөлмөр ингээд унагаад байгаад бол туйлын харамсаж байна. Та энэ дээр Сангийн сайдыг бол албан ёсоор хэлэх ёстой. 

Миний асуултад хариулах ёстой. Энийгээ одоо танай Засгийн газар хүлээн зөвшөөрч байгаа юм уу үгүй юм уу. Тэгвэл одоо би энэ дээр ороод олон юм ярихгүй тэгээд энүүгээрээ яв гэж хэлмээр байна. 

Хэрвээ энэ үндсэн чиглэл дээр Монгол Улсын түүхэнд үндсэн чиглэлийг анх удаа аятайхан болгоё гэж Эдийн засгийн байнгын хорооны ажлын хэсэг, Эдийн засгийн байнгын хорооны гишүүд санаачилга гаргаад ингээд дэмжээд байхад энэ дээр одоо яагаад Засгийн газрын нөхдүүд чинь цаг аваад асуултад нь тайлбар өгөхгүй байгаад байна. Тайлбар өгөхгүйгээсээ болоод популист амлалтууд чинь дахиад л одоо гараад ирлээ шүү дээ.

Яагаад вэ гэвэл Их Хурал дээр ард түмний нүүрэн дээр ил хурал болонгуут популист амлалтын эсрэг хэлж зориглодог аавын хүү мань мэтээс өөр байхгүй. Яагаад гэвэл бодит эдийн засгийг чинь дэмжих гэж байгаа учраас ингэж хэлдэг. Янз янзын одоо нийгмийн халамжтай юманд хайр зарлангуут нь баахан мөнгө тавьдаг. Тэгээд эцэст нь одоо үр дүнгүй юм болдог. Тэгвэл бид ингэж олон цаг хуралдаж байх ямар хэрэг байгаа юм бэ. 

Цаашдаа бид энэ эдийн засаг, нийгмийг хөгжүүлэх үндсэн чиглэл чинь хэлэлцэх хэрэг байгаа юм уу. Энэ манай Байнгын хорооны ажлын хэдэн нөхдүүд чинь хоёр шөнө нойргүй хонолоо шүү дээ. Зөвхөн энийг чинь хэдэн шөнийн хөдөлмөр, хэдэн өдрийн хөдөлмөр хэчнээн олон хүний хөдөлмөр зүтгэлийг ингэж нүүр уруу ус цацаж байгаа юм шиг хаяж болж байгаа юм уу. Манай одоо Чинзориг гишүүн хэчнээн ажилласан. Би одоо энэ үгийг бол чуулган дээр хэлье гэж бодож байгаа юм. Тийм учраас таны байр суурийг энийгээ хамгаалах юм уу, хамгаалахгүй юм уу. Ярих юм уу, ярихгүй юм уу. Эсвэл энүүгээр нь батлаад өгөөч гээд яах вэ аргалаад өгье гэдгээр нь байгаа юм уу. Тийм учраас Чойжилсүрэн сайдаа би бүр энэ протоколд тусгагдах ёстой. Чойжилсүрэн сайд зориуд асууж байна. Протоколд тусгаж өгөөрэй. 

Чойжилсүрэн сайдад микрофон өгье. Асуултдаа хариулт авъя. 

Б.Чойжилсүрэн: -Тэрбишдагва даргын асуултад хариулъя. Өчигдөр Байнгын хороо хуралдсан үнэхээр Байнгын хорооны удирдлага ажлын хэсгийнхэн бол тийм бодитой сүүлийн хэдэн жил ингэж байгаагүй ажил хэрэгч ийм үндсэн чиглэл баталъя гэдэг ийм сэтгэл гаргаад зүтгэж явсан та бүхэнд талархаж байна. Манай өчигдөр Байнгын хорооны хурал дээр Засгийн газрын гишүүн дийлэнх олонх нь байсан. Өнөө өглөө Монгол Улсын Ерөнхий сайд ОХУ-д ажлын айлчлал хийж байгаа. Энэ Ерөнхий сайдын ажлын бүрэлдэхүүнд гурван сайд явсан байгаа. Бусад сайд нар сая чуулган завсарлагаанаар зарлагдсан учраас одоо хүрэлцэн ирж амжаагүй байх шиг байна. Би энэ асуудлыг Ерөнхий сайд, Шадар сайд, Хэрэг эрхлэхийн дарга, бусад сайд нарт таны энэ шүүмжлэлийг хэлье. 

Энэ Улсын Их Хурлын чуулган дээр өчигдөр байнгын хороон дээр унасан санал нэгдсэн чуулган дээр хэд хэдэн санал унасан. Тодорхой хэмжээний нэлээд өндөр хэмжээний санхүүжилт шаардагдахаар ийм саналууд унасан. Тухайлбал тэр жижиг, дунд үйлдвэрлэлийг дэмжих санд 100 тэрбум төгрөг хуваарилъя гэдэг саналыг бол өчигдөр Байнгын хорооны гишүүд бол дэмжих бололцоогүй төсвийн хүрээн дээр суугаагүй гэдэг байдлаар унагасан боловчиг нэгдсэн чуулган дээр гишүүдийн ирц янз бүрийн байдлаас шалтгаалаад босчихлоо. Та бүхэн хэрвээ зөвшөөрвөл энэ саналыг 2/3-оор аваад эцсийн хэлэлцүүлэг дээр бид нар буцааж унагах бололцоо байдаг. Ийм саналтай байна. 

Бусад саналын хүрээн дотор бол төсвийн хүрээний мэдэгдэл дотор багтаагаад зарим төсөл дээр нь бол хэрэгжүүлэлтийн хувийг нь багасгаж байгаа ч гэсэн одоо шинээр батлагдсан саналуудыг Улсын Их Хурлын гишүүд нэгэнт шийдвэр гаргаад олонхоороо дэмжсэн учраас Засгийн газар энэ талаар бол ажиллахаас ондоо аргагүй ийм л нөхцөл байдал тулгарч байна. Баярлалаа. 

Д.Тэрбишдагва: -Ер нь бол би Засгийн газрыг олон удаа хэлж байгаа шүү. Оруулж ирсэн хуулийг нь бид янзалдаг. Тэгээд Их Хурал хэлээд байдаг чинь ерөөсөө таалагдахгүй байна. Танай Их Хурал гэж. Засгийн газар өөрийнхөө юмыг хамгаалбал бид чинь боломжтой боломжгүйг нь ухаарах чадвартай хүмүүс Их Хуралд сууж байгаа гэж ойлгож байгаа шүү дээ. Төсөв хүрэхгүй үнэхээрийн баллаж өгч чадахгүй байна нөхдүүд минь. Энэ удаа амжихгүй энэ удаа үндсэн чиглэл дээр оруулаад хэрэггүй гээд тайлбарлаж хэлэхгүй байна шүү дээ. 

Ерөнхий сайд явахаар засаг ажиллахгүй гэж байхгүй шүү дээ. Засгийн газар гишүүнээ огцруулахдаа Ерөнхий сайдыг орлож үг хэлдэг хүн байдаг мөртөө эдийн засаг, нийгмийг хөгжүүлэх хөтөлбөр дээр одоо ярихаар бүгдээрээ яваад өгсөн манай Засгийн газрын гишүүд ихэнх нь байхгүй байсан гэж хэлж болохгүй шүү дээ. Та нар энийгээ хамгаалж үлдэх ёстой. Засгийнхаа ажлыг хамгаал л даа. 

Хэрвээ Засгийн газрын ажил чинь орж ирээд иймэрхүү байгаад байх юм бол би чуулганы хуралдаан дээр ч хэлнэ. Ийм учраас бол ямар ч байсан тэгээд энэ та өөрөө энэ үгээ хэлээрэй. 2/3-оор үнэхээрийн хөрөнгө мөнгө нэмэгдээд Эдийн засгийн нөхцөл байдал ийм байгаа үед бол харамсаж байна. Зарим үнэхээрийн болохгүй асуудал байдаг бол та нар ингэж ярих ёстой байхгүй юу. Харамсалтай нь одоо 2/3 дээр  оруулж ирсэн сайдын хувьд бол хэлж болох байлгүй. 

Ингээд асуух асуулт дууслаа. Санал хэлэх горим дэг байхгүй. Тийм учраас асуултаар дамжуулаад үгээ хэлье. Одоо Монгол Улсын эдийн засаг нийгмийг 2018 онд хөгжүүлэх үндсэн чиглэл батлах тухай Улсын Их Хурлын тогтоолын төслийг эцсийн хэлэлцүүлэгт бэлтгэсэн танилцуулгыг төслийн эцсийн хувилбарын хамт гишүүдэд тараана. 

Нэгдсэн хуралдаанд илтгэх гишүүнийг Чинзориг гишүүн илтгэнэ. Хуралдаан дууслаа. Баярлалаа. 

ДУУНЫ БИЧЛЭГЭЭС


БУУЛГАСАН                                   П.МЯДАГМАА

